
Natya Shastra Chapter 6

నాట్యశాస్త్రమ్  అధ్యాయః ౬
Document Information

Text title : naaTyashaastra adhyaaya 6

File name : natya06.itx

Category : natyashastra, major_works, bharata

Location : doc_z_misc_major_works

Author : Sage Bharata

Transliterated by : dpadmakar at hotmail.com

Proofread by : dpadmakar at hotmail.com

Latest update : May 24, 2001

Send corrections to : sanskrit@cheerful.com

This text is prepared by volunteers and is to be used for personal study and research. The

file is not to be copied or reposted without permission, for promotion of any website or

individuals or for commercial purpose.

Please help to maintain respect for volunteer spirit.

Please note that proofreading is done using Devanagari version and other language/scripts

are generated using sanscript.

December 17, 2022

sanskritdocuments.org



Natya Shastra Chapter 6

నాట్యశాస్త్రమ్  అధ్యాయః ౬

॥ శ్రీరస్తు  ॥
భరతమునిప్రణీతం  నాట్యశాస్త్రమ్
అథ షష్ఠోఽధ్యాయః  ।
పూర్వరఙ్గవిధిం  శ్రుత్వాపునరాహుర్మహత్తమాః  ।
భరతం మునయః సర్వే ప్రశ్నాన్పఞ్చాభిధత్స్వ  నః ॥ ౧॥
యే రసా ఇతి పఠ్యన్తే నాట్యే నాట్యవిచక్షణైః  ।
రసత్వం కేన వై తేషామేతదాఖ్యాతుమర్హసి  ॥ ౨॥
భావాశ్చైవ  కథం ప్రోక్తాః  కిం వా తే భావయన్త్యపి ।
సంగ్రహం  కారికాం చైవ  నిరుక్తం చైవ  తత్త్వతః ॥ ౩॥
తేషాం తు వచనం శ్రుత్వా  మునీనాం భరతో మునిః ।
ప్రత్యువాచ  పునర్వాక్యం రసభావవికల్పనమ్ ॥ ౪॥
అహం వః కథయిష్యామి నిఖిలేన తపోధనాః ।
సంగ్రహం  కారికాం చైవ  నిరుక్తం చ యథాక్రమమ్  ॥ ౫॥
న శక్యమస్య నాట్యస్య గన్తుమన్తం కథఞ్చన ।
కస్మాద్బహుత్వాజ్జ్ఞానానాం  శిల్పానాం వాప్యనన్తతః ॥ ౬॥
ఏకస్యాపి న వై శక్యస్త్వన్తో  జ్ఞానార్ణవస్య   హి ।
గన్తుం కిం పునరన్యేషాం జ్ఞానానామర్థతత్త్వతః   ॥ ౭॥
కిన్త్వల్పసూత్రగ్రన్థార్థమనుమానప్రసాధకమ్      ।
నాట్యస్యాస్య ప్రవక్ష్యామి  రసభావాదిసఙ్గ్రహమ్  ॥ ౮॥
విస్తరేణోపదిష్టానామర్థానాం   సూత్రభాష్యయోః  ।
నిబన్ధో యో సమాసేన సఙ్గ్రహం  తం విదుర్బుధాః ॥ ౯॥
రసా భావా హ్యభినయాః ధర్మీ వృత్తిప్రవృత్తయః   ।
సిద్ధిః  స్వరాస్తథాతోద్యం గానం రఙ్గశ్చ  సఙ్గ్రహః  ॥ ౧౦॥

నాట్యశాస్త్రమ్  అధ్యాయః ౬

అల్పాభిధానేనార్థో యః సమాసేనోచ్యతే బుధైః  ।
సూత్రతః  సాఽనుమతవ్యా కారికార్థప్రదర్శినీ   ॥ ౧౧॥
నానానామాశ్రయోత్పన్నం  నిఘణ్టునిగమాన్వితమ్  ।
ధాత్వర్థహేతుసంయుక్తం  నానాసిద్ధాన్తసాధితమ్   ॥ ౧౨॥
స్థాపితోఽర్థో  భవేద్యత్ర సమాసేనార్థాసూచకః  ।
ధాత్వర్థవచనేనేహ  నిరుక్తం తత్ప్రచక్షతే ॥ ౧౩॥
సఙ్గ్రహో యో మయాప్రోక్తః  సమాసేన ద్విజోత్తమాః ।
విస్తరం తస్య వక్ష్యామి సనిరుక్తం సకారికమ్ ॥ ౧౪॥
శ‍ృఙ్గారహాస్యకరుణా  రౌద్రవీరభయానకాః  ।
బీభత్సాద్భుతసంజ్ఞౌ చేత్యష్టౌ నాట్యే రసాః స్మృతాః ॥ ౧౫॥
ఏతే హ్యష్టౌ రసాః ప్రోక్తా  ద్రుహినేన  మహాత్మనా ।
పునశ్చ భావాన్వక్ష్యామి స్థాయిసఞ్చారిసత్త్వజాన్  ॥ ౧౬॥
రతిహాసశ్చ శోకశ్చ క్రోధోత్సాహౌ  భయం తథా ।
జుగుప్సా విస్మయశ్చేతి స్థాయిభావాః  ప్రకీర్తితాః   ॥ ౧౭॥
నిర్వేదగ్లానిశఙ్కాఖ్యాస్తథాసూయా  మదః శ్రమః  ।
ఆలస్యం చైవ  దైన్యం  చ చిన్తామోహః స్మృతిర్ధృతిః  ॥ ౧౮॥
వ్రీడా  చపలతా హర్ష ఆవేగో జడతా తథా ।
గర్వో విషాద ఔత్సుక్యం నిద్రాపస్మార  ఏవ చ ॥ ౧౯॥
సుప్తం విబోధోఽమర్షశ్చాప్యవహిత్థమథోగ్రతా    ।
మతిర్వ్యాధిస్తథోన్మాదస్తథా మరణమేవ చ ॥ ౨౦॥
త్రాసశ్చైవ   వితర్కశ్చ విజ్ఞేయా  వ్యభిచారిణః ।
త్రయస్త్రింశదమీ   భావాః సమాఖ్యాతాస్తు నామతః ॥ ౨౧॥
స్తమ్భః స్వేదోఽథ రోమాఞ్చః స్వరభేదోఽథ వేపథుః ।
వైవర్ణ్యమశ్రు   ప్రలయ  ఇత్యష్టౌ సాత్వికాః స్మృతాః ॥ ౨౨॥
ఆఙ్గికౌ  వాచికశ్చైవ  హ్యాహార్యః సాత్వికస్తథా ।
చత్వారోఽభినయా హ్యేతే విజ్ఞేయా  నాట్యసంశ్రయాః  ॥ ౨౩॥
లోకధర్మీ నాట్యధర్మీ ధర్మీతి ద్వివిధః స్మృతః ।
భారతీ సాత్వతీ చైవ  కైశిక్యారభటీ  తథా ॥ ౨౪॥

నాట్యశాస్త్రమ్  అధ్యాయః ౬

చతస్రో వృత్తయో హ్యేతాయాసు నాట్యం ప్రతిష్ఠితమ్   ।
ఆవన్తీ దాక్షిణాత్యా చ తథా చైవోఢ్రమాగధీ   ॥ ౨౫॥
పాఞ్చాలమధ్యమా చేతి విజ్ఞేయాస్తు  ప్రవృత్తయః   ।
దైవికీ  మానుషీ చైవ  సిద్ధిః  స్యాద్ద్వివిధైవ   తు ॥ ౨౬॥
శారీరాశ్చైవ  వైణాశ్చ  సప్త షడ్జాదయః  స్వరాః ।
[నిషాదర్షభగాన్ధారమధ్యపఞ్చమధైవతాః    ॥]

తతం చైవావనద్ధం   చ ఘనం సుషిరమేవ చ ॥ ౨౭॥
చతుర్విధం చ విజ్ఞేయమాతోద్యం  లక్షణాన్వితమ్ ।
తతం తన్త్రీగతం  జ్ఞేయమవనద్ధం   తు పౌష్కరమ్ ॥ ౨౮॥
ఘనస్తు తాలో విజ్ఞేయః  సుషిరో వంశ ఏవ చ ।
ప్రవేశాక్షేపనిష్క్రామప్రాసాదికమథాన్తరమ్   ॥౨౯॥
గానం పఞ్చవిధం జ్ఞేయం  ధ్రువాయోగసమన్వితమ్  ।
చతురస్రో వికృష్టశ్చ  రఙ్గస్త్ర్యశ్రశ్చ    కీర్తితః  ॥ ౩౦॥
ఏవమేషోఽల్పసూత్రార్థో  నిర్దిష్టో  నాట్యసంగ్రహః  ।
అతః పరం ప్రవక్ష్యామి  సూత్రగ్రన్థవికల్పనమ్    ॥ ౩౧॥
తత్ర రసానేవ తావదాదావభివ్యాఖ్యాస్యామః । న హి రసాదృతే
కశ్చిదర్థః  ప్రవర్తతే   ।
తత్ర విభావానుభావవ్యభిచారిసంయోగాద్రసనిష్పత్తిః  ।
కో దృష్టాన్తః   । అత్రాహ  -యథా హి
నానావ్యఞ్జనౌషధిద్రవ్యసంయోగాద్రసనిష్పత్తిః    తథా
నానాభావోపగమాద్రసనిష్పత్తిః  । యథా హి -

గుడాదిభిర్ద్రవ్యైర్వ్యఞ్జనైరౌషధిభిశ్చ     షాడవాదయో రసా
నిర్వర్త్యన్తే
తథా నానాభావోపగతా అపి స్థాయినో  భావా రసత్వమాప్నువన్తీతి ।
అత్రాహ  - రస ఇతి కః పదార్థః  । ఉచ్యతే -ఆస్వాద్యత్వాత్ ।
కథమాస్వాద్యతే రసః ।
యథా హి నానావ్యఞ్జనసంస్కృతమన్నం  భుఞ్జాన  రసానాస్వాదయన్తి
సుమనసః పురుష హర్షాదీంశ్చాధిగచ్ఛన్తి  తథా

నాట్యశాస్త్రమ్  అధ్యాయః ౬

నానాభావాభినయవ్యఞ్జితాన్  వాగఙ్గసత్తోపేతాన్
స్థాయిభావానాస్వాదయన్తి  సుమనసః ప్రేక్షకాః
హర్షాదీంశ్చాధిగచ్ఛన్తి  । తస్మాన్నాట్యరసా
ఇత్యభివ్యాఖ్యాతాః ।
అత్రానువంశ్యౌ  శ్లోకౌ  భవతః -
యథా బహుద్రవ్యయుతైర్వ్యఞ్జనైర్బహుభిర్యుతమ్     ।
ఆస్వాదయన్తి భుఞ్జానా  భక్తం భక్తవిదో  జనాః ॥ ౩౨॥
భావాభినయసంబద్ధాన్స్థాయిభావాంస్తథా   బుధాః ।
ఆస్వాదయన్తి మనసా తస్మాన్నాట్యరసాః స్మృతాః ॥ ౩౩॥
అత్రాహ  - కిం రసేభ్యో భావానామభినిర్వృత్తిరుతాహో భావేభ్యో
రసానామితి । కేషాఞ్చిన్మతం
పరస్పరసమ్బన్ధాదేషామభినిర్వృత్తిరితి  ।
తన్న । కస్మాత్ । దృశ్యతే హి భావేభ్యో రసానామభినిర్వృత్తిర్న తు
రసేభ్యో భావానామభినిర్వృత్తిరితి । భవన్తి చాత్ర శ్లోకాః  -
నానాభినయసమ్బద్ధాన్భావయన్తి  రసనిమాన్ ।
యస్మాత్తస్మాదమీ భావా విజ్ఞేయా  నాట్యయోక్తృభిః ॥ ౩౪॥
నానాద్రవ్యైబహువిధైర్వ్యఞ్జనం     భావ్యతే యథా ।
ఏవం భావా భావయన్తి రసానభినయైః  సహ ॥ ౩౫॥
న భావహీనోఽస్తి రసో న భావో రసవర్జితః  ।
పరస్పరకృతా సిద్ధిస్తయోరభినయే   భవేత్ ॥ ౩౬॥
వ్యఞ్జనౌషధిసంయోగో  యథాన్నం స్వాదుతాం నయేత్ ।
ఏవం భావా రసాశ్చైవ  భావయన్తి పరస్పరమ్ ॥ ౩౭॥
యథా బీజాద్భవేద్వృక్షో వృక్షాత్పుష్పం ఫలం యథా ।
తథామూలం రసాః సర్వే తేభ్యో భావా వ్యవస్థితాః  ॥ ౩౮॥
తదేషం రసానాముత్పత్తివర్ణదైవతనిదర్శనాన్యభివ్యాఖ్యాస్యామః   ।
తేషాముత్పత్తిహేతవశ్చత్వారో రసాః । తద్యథా - శ‍ృఙ్గారో
రౌద్రౌ వీరో బీభత్స ఇతి । అత్ర -

శ‍ృఙ్గారాద్ధి  భవేద్ధాస్యో  రౌద్రాచ్చ  కరుణో రసః ।
వీరాచ్చైవాద్భుతోత్పత్తిర్బీభత్సాచ్చ  భయానకః ॥ ౩౯॥

శ‍ృఙ్గారానుకృతిర్యా  తు స హాస్యస్తు ప్రకీర్తితః   ।
రౌద్రస్యైవ   చ యత్కర్మ స జ్ఞేయః  కరుణో రసః ॥ ౪౦॥
వీరస్యాపి చ యత్కర్మ సోఽద్భుతః పరికీర్తితః ।
బీభత్సదర్శనం యచ్చ జ్ఞేయః  స తు భయానకః ॥ ౪౧॥
అథ వర్ణాః  -
శ్యామో భవతి శ‍ృఙ్గారః  సితో హాస్యః ప్రకీర్తితః   ।
కపోతః కరుణశ్చైవ  రక్తో రౌద్రః  ప్రకీర్తితః   ॥ ౪౨॥
గౌరో వీరస్తు విజ్ఞేయః  కృష్ణశ్చైవ   భయానకః ।
నీలవర్ణస్తు  బీభత్సః పీతశ్చైవాద్భుతః  స్మృతః ॥ ౪౩॥
అథ దైవతాని  -

శ‍ృఙ్గారో  విష్ణుదేవత్యో  హాస్యః ప్రమథదైవతః   ।
రౌద్రో రుద్రాధిదైవత్యః   కరుణో యమదైవతః  ॥ ౪౪॥
బీభత్సస్య మహాకాలః కాలదేవో భయానకః ।
వీరో మహేన్ద్రదేవః  స్యాదద్భుతో బ్రహ్మదైవతః   ॥ ౪౫॥
ఏతమేతేషాం రసానాముత్పత్తివర్ణదైవతాన్యభివ్యాఖ్యాతాని   ।
ఇదానీమనుభావవిభావవ్యభిచారిసంయుక్తానాం
లక్షణనిదర్శనాన్యభివ్యాఖ్యాస్యామః । స్థాయిభావాంశ్చ
రసత్వముపనేష్యామః ।
తత్ర శ‍ృఙ్గారో  నామ రతిస్థాయిభావప్రభవః   । ఉజ్జ్వలవేషాత్మకః  ।
యత్కిఞ్చిల్లోకే  శుచి మేధ్యముజ్జ్వలం  దర్శనీయం వా
తచ్ఛృఙ్గారేణోపమీయతే  ।
యస్తావదుజ్జ్వలవేషః  స శ‍ృఙ్గారవానిత్యుచ్యతే  । యథా చ
గోత్రకులాచారోత్పన్నాన్యాప్తోపదేశసిద్ధాని   పుంసాం నామాని భవన్తి
తథైవేషాం  రసానాం భావానాం చ నాట్యాశ్రితానాం
చార్థానామాచారోత్పన్నాన్యోప్తోపదేశసిద్ధాని   నామాని ।
ఏవమేష ఆచారసిద్ధో హృద్యోజ్జ్వలవేషాత్మకత్వాచ్ఛృఙ్గారో   రసః
।
స చ స్త్రీపురుషహేతుక  ఉత్తమయువప్రకృతిః  ।
తస్య ద్వే అధిష్ఠానే  సమ్భోగో విప్రలమ్భశ్చ  । తత్ర
సమ్భోగస్తావత్

ఋతుమాల్యానులేపనాలఙ్కారేష్టజనవిషయవరభవనోపభోగోపవన -
గమనానుభవనశ్రవణదర్శనక్రీడాలీలాదిభిర్విభావైరుత్పద్యతే  
।
తస్య
నయనచాతుర్యభ్రూక్షేపకటాక్షసఞ్చారలలితమధురాఙ్గహార  -
వాక్యాదిభిరనుభావైరభినయః  ప్రయోక్తవ్యః  ।
వ్యభిచారిణశ్చాస్యాలస్యౌగ్ర్యజుగుప్సావర్జ్యాః   ।
విప్రలమ్భకృతస్తు
నిర్వేదగ్లానిశఙ్కాసూయాశ్రమచిన్తౌత్సుక్యనిద్రాస్వప్నవిబోధవ్యాధ్యున్మాద   -
మదాపస్మారజాడ్యమరణాదిభిరనుభావైరభినేతవ్యః  ।
అత్రాహ  -యద్యయం రతిప్రభవః  శ‍ృఙ్గారః  కథమస్య కరుణాశ్రయిణో
భావా భవన్తి ।
అత్రోచ్యతే  -పూర్వమేవాభిహితం సమ్భోగవిప్రలమ్భకృతః  శ‍ృఙ్గార
ఇతి ।
వైశికశాస్త్రకారైశ్చ    దశావస్థోఽభిహితః  । తాశ్చ
సామాన్యాభినయే వక్ష్యామః ।
కరుణస్తు
శాపక్లేశవినిపతితేష్టజనవిభవనాశవధబన్ధసముత్థో  
నిరపేక్షభావః ।
ఔత్సుక్యచిన్తాసముత్థః  సాపేక్షభావో విప్రలమ్భకృతః  ।
ఏవమన్యః కరుణోఽన్యశ్చ విప్రలమ్భ  ఇతి । ఏవమేష

సర్వభావసంయుక్తః శ‍ృఙ్గారో  భవతి ।
అపి చ
సుఖప్రాయేషు  సమ్పన్నః ఋతుమాల్యదిసేవకః ।
పురుషః ప్రమదాయుక్తః  శ‍ృఙ్గార  ఇతి సంజ్ఞితః  ॥ ౪౬॥

అపి చాత్ర సూత్రార్థానువిద్ధే   ఆర్యే భవతః ।
ఋతుమాల్యాలఙ్కారైః  ప్రియజనగాన్ధర్వకావ్యసేవాభిః   ।
ఉపవనగమనవిహారైః  శ‍ృఙ్గారరసః  సముద్భవతి ॥ ౪౭॥
నయనవదనప్రసాదైః   స్మితమధురవచోధృతిప్రమోదైశ్చ   ।
మధురైశ్చాఙ్గవిహారైస్తస్యాభినయః     ప్రయోక్తవ్యః  ॥ ౪౮॥
అథ హాస్యో నామ హాసస్థాయిభావాత్మకః  । స చ

6 sanskritdocuments.org



నాట్యశాస్త్రమ్  అధ్యాయః ౬

వికృతపరవేషాలఙ్కారధార్ష్ట్యలౌల్యకుహకాసత్ప్రలాపవ్యఙ్గదర్శన  -
దోషోదాహరణాదిభిర్విభావైరుత్పద్యతే  । తస్యోష్ఠనాసాకపోలస్పన్దన  -
దృష్టివ్యాకోశాకుఞ్చనస్వేదాస్యరాగపార్శ్వగ్రహణాదిభిరనుభావైరభినయః  
ప్రయోక్తవ్యః  ।
వ్యభిచారిణశ్చాస్యావహిత్థాలస్యతన్ద్రానిద్రాస్వప్నప్రబోధాదయః     ।
ద్వివిధశ్చాయమాత్మస్థః  పరస్థశ్చ  । యదా స్వయం హసతి
తదాఽత్మస్థః  ।
యదా తు పరం హాసయతి తదా పరస్థః  ।
అత్రానువంశ్యే  ఆర్యే భవతః ।
విపరితాలఙ్కారైర్వికృతాచరాభిధానవేషైశ్చ   ।
వికృతైరర్థవిశేషైర్హసతీతి     రసః స్మృతో హాస్యః ॥ ౪౯॥
వికృతాచారైర్వాక్యైరఙ్గవికారైశ్చ     వికృతవేషైశ్చ  ।
హాసయతి జనం యస్మాత్తస్మజ్జ్జ్ఞేయో  రసో హాస్యః ॥౫౦॥
స్త్రీనీచప్రకృతావేష   భూయిష్ఠం  దృశ్యతే రసః ।
షడ్భేదాశ్చాస్య విజ్ఞేయాస్తాంశ్చ  వక్ష్యామ్యహం పునః ॥ ౫౧॥
స్మితమథ హసితం విహసితముపహసితం చాపహసితమతిహసితమ్ ।
ద్వౌ ద్వౌ భేదౌ స్యాతాముత్తమమధ్యాధమప్రకృతౌ ॥౫౨॥
తత్ర
స్మితహసితే జ్యేష్ఠానాం  మధ్యానాం విహసితోపహసితే చ ।
అధమానామపహసితం హ్యతిహసితం చాపి విజ్ఞేయమ్  ॥ ౫౩॥
అత్ర శ్లోకాః  -

ఈషద్వికసితైర్గణ్డైః    కటాక్షైః సౌష్ఠవాన్వితైః   ।
అలక్షితద్విజం ధీరముత్తమానాం స్మితం భవేత్ ॥ ౫౪॥
ఉత్ఫుల్లానననేత్రం   తు గణ్డైర్వికసితైరథ   ।
కిఞ్చిల్లక్షితదన్తం  చ హసితం తద్విధీయతే ॥ ౫౫॥
అథ మధ్యమానామ్ -

ఆకుఞ్చితాక్షిగణ్డం  యత్సస్వనం మధురం తథా ।
కాలాగతం సాస్యరాగం తద్వై  విహసితం భవేత్॥౫౬॥
ఉత్ఫుల్లనాసికం  యత్తు జిహ్మదృష్టినిరీక్షితమ్  ।

నికుఞ్చితాఙ్గకశిరస్తచ్చోపహసితం  భవేత్ ॥ ౫౭॥
అథాధమానామ్ -

అస్థానహసితం  యత్తు సాశ్రునేత్రం   తథైవ  చ ।
ఉత్కమ్పితాంసకశిరస్తచ్చాపహసిఅతం భవేత్ ॥ ౫౮॥
సంరబ్ధసాశ్రునేత్రం    చ వికృష్టస్వరముద్ధతమ్   ।
కరోపగూఢపార్శ్వం చ తచ్చాతిహసితం భవేత్ ॥ ౫౯॥
హాస్యస్థానాని యాని స్యుః కార్యోత్పన్నాని నాటకే ।
ఉత్తమాధమమధ్యానామేవం తాని ప్రయోజయేత్  ॥ ౬౦॥
ఇత్యేష స్వసముత్థస్తథా   పరసముత్థశ్చ  విజ్ఞేయః  ।
ద్వివిధస్త్రిప్రకృతిగతస్త్ర్యవస్థభావో     రసో హాస్యః ॥ ౬౧॥
అథ కరుణో నామ శోకస్థాయిభావప్రభవః   । స చ
శాపక్లేశవినిపతితేష్టజనవిప్రయోగవిభవనాశవధబన్ధవిద్రవోపఘాత     -
వ్యసనసంయోగాదిభిర్విభావైః  సముపజాయతే ।
తస్యాశ్రుపాతపరిదేవనముఖశోషణవైవర్ణ్యస్రస్తగాత్రతానిశ్శ్వాస      -
స్మృతిలోపాదిభిరనుభావైరభినయః  ప్రయోక్తవ్యః  ।
వ్యభిచారిణశ్చాస్య
నిర్వేదగ్లానిచిన్తౌత్సుక్యావేగభ్రమమోహశ్రమభయవిషాదదైన్యవ్యాధి    -
జడతోన్మాదాపస్మారత్రాసాలస్యమరణస్తమ్భవేపథువైవర్ణ్యాశ్రు    -

స్వరభేదాదయః ।
అత్రార్యే  భవతః -

ఇష్టవధదర్శనాద్వా  విప్రియవచనస్య  సంశ్రవాద్వాపి  ।
ఏభిర్భావవిశేషైః  కరుణో నామ సంభవతి ॥ ౬౨॥
సస్వనరుదితైర్మోహాగమైశ్చ   పరిదైవతైర్విలపితైశ్చ    ।
అభినేయః కరుణరసో దేహాయాసాభిఘాతైశ్చ  ॥ ౬౩॥
అథ రౌద్రో నామ క్రోధస్థాయిభావాత్మకో 
రక్షోదానవోద్ధతమనుష్యప్రకృతిః 
సంగ్రామహేతుకః  । స చ
క్రోధాధర్షణాధిక్షేపానృతవచనోపఘాతవాక్పా  -
రుష్యాభిద్రోహమాత్సర్యాదిభిర్విభావైరుత్పద్యతే   । తస్య చ

తాడనపాటనపీడాచ్ఛేదనప్రహరణాహరణశస్త్రసమ్పాతసమ్ప్రహారరుధిరాకర్షణాద్యాని  
కర్మాణి । పునశ్చ
రక్తనయనభ్రుకుటికరణదన్తోష్ఠపీడనగణ్డస్ఫురణ   -

హస్తాగ్రనిష్పేషాదిరనుభావైరభినయః   ప్రయోక్తవ్యః  ।
భావాశ్చాస్యాసమ్మోహోత్సాహావేగామర్షచపలతౌగ్ర్యగర్వస్వేదవేపథురోమాఞ్చ  -
గద్గదాదయః  ।
అత్రాహ  -యదభిహితం రక్షోదానవాదీనాం రౌద్రో రసః ।
కిమన్యేషాం నాస్తి । ఉచ్యతే -

అస్త్యన్యేషామపి రౌద్రో రసః । కిన్త్వధికారోఽత్ర గృహ్యతే । తే హి
స్వభావత
ఏవ రౌద్రః  । కస్మాత్ ।
బహుబాహవో బహుముఖాః ప్రోద్ధూతవికీర్ణపిఙ్గలశిరోజాః     ।
రక్తోద్వృత్తవిలోచనా  భీమాసితరూపిణశ్చైవ  ।
యచ్చ కిఞ్చిత్సమారమ్భతే స్వభావచేష్టితం  వాగఙ్గాదికం
తత్సర్వం రౌద్రమేవైషామ్   । శ‍ృఙ్గారశ్చ  తైః  ప్రాయశః
ప్రసభ్యం  సేవ్యతే । తేషాం
చానుకారిణో యే పురుషస్తేషామపి సఙ్గ్రామసమ్ప్రహారకృతో  రౌద్రో
రసోఽనుమన్తవ్యః ।
అత్రానువంశ్యే  ఆర్యే భవతః -
యుద్ధప్రహారఘాతనవికృతచ్ఛేదనవిదారణైశ్చైవ     ।
సంఙ్గ్రామసమ్భ్రమాద్యైరేభిః   సఞ్జాయతే  రౌద్రః  ॥ ౬౪॥
నానాప్రహరణమోక్షైః  శిరఃకబన్ధభుజకర్తనైశ్చైవ    ।
ఏభిశ్చార్థవిశేషైరస్యాభినయః   ప్రయోక్తవ్యః  ॥ ౬౫॥
ఇతి రౌద్రరసో  దృష్టో రౌద్రవాగఙ్గచేష్టితః    ।
శస్త్రప్రహారభూయిష్ఠ   ఉగ్రకర్మక్రియాత్మకః   ॥ ౬౬॥
అథ వీరో నామోత్తమప్రకృతిరుత్సాహాత్మకః  । స
చాసంమోహాధ్యవసాయన-
వినయబలపరాక్రమశక్తిప్రతాపప్రభావాదిభిర్విభావైరుత్పద్యతే      ।
తస్య స్థైర్యధైర్యశౌర్యత్యాగవైశారద్యాదిభిరనుభావైరభినయః   
ప్రయోక్తవ్యః  । భావాశ్చాస్య

ధృతిమతిగర్వావేగౌగ్ర్యామర్షస్మృతిరోమాఞ్చాదయః   ।
అత్రార్యే  రసవిచారముఖే -

ఉత్సాహాధ్యవసాయాదవిషాదిత్వాదవిస్మయామోహాత్ ।
వివిధాదర్థవిశేషాద్వీరరసో  నామ సమ్భవతి ॥ ౬౭॥
స్థితిధైర్యవీర్యగర్వైరుత్సాహపరాక్రమప్రభావైశ్చ       ।
వాక్యైశ్చాక్షేపకృతైర్వీరరసః   సమ్యగభినేయః ॥ ౬౮॥
అథ భయానకో నామ భయస్థాయిభావాత్మకః  । స చ
వికృతరవసత్త్వదర్శనశివోలూకత్రాసోద్వేగశూన్యాగారారణ్యగమనస్వజనవధబన్ధ  -
దర్శనశ్రుతికథాదిభిర్విభావైరుత్పద్యతే   ।తస్య
ప్రవేపితకరచరణనయనచపలపులకముఖవైవర్ణ్యస్వరభేదాదిభిరనుభావైరభినయః   
ప్రయోక్తవ్యః  ।
భావాశ్చాస్య
స్తమ్భస్వేదగద్గదరోమాఞ్చవేపథుస్వరభేదవైవర్ణ్యశఙ్కామోహదైన్యావేగ    -
చాపలజడతాత్రాసాపస్మారమరణాదయః  ।
అత్రార్యాః  -
వికృతరవసత్త్వదర్శనసంగ్రామారణ్యశూన్యగృహగమనాత్  ।
గురునృపయోరపరాధాత్కృతకశ్చ భయానకో జ్ఞేయః  ॥ ౬౯॥
గాత్రముఖదృష్టిభేదైరూరుస్తమ్భాభివీక్షణోద్వేగైః     ।
సన్నముఖశోషహృదయస్పన్దనరోమోద్గమైశ్చ    భయమ్ ॥ ౭౦॥
ఏతత్స్వభావజం స్యాత్సత్త్వసముత్థం  తథైవ  కర్తవ్యమ్  ।
పునరేభిరేవ భావైః  కృతకం మృదుచేష్టితైః   కార్యమ్ ॥౭౧॥
కరచరణవేపథుస్తమ్భగాత్రహృదయప్రకమ్పేన   ।
శుష్కోష్ఠతాలుకణ్ఠైర్భయానకో   నిత్యమభినేయః ॥ ౭౨॥
అథ బీభత్సో నామ జుగుప్సాస్థాయిభావాత్మకః  । స
చాహృద్యాప్రియాచోష్యానిష్టశ్రవణదర్శనకీర్తనాదిభిర్విభావైరుత్పద్యతే   
। తస్య
సర్వాఙ్గసంహారముఖవికూణనోల్లేఖననిష్ఠీవనోద్వేజనాదిభిరనుభావైరభినయః   
ప్రయోక్తవ్యః  । భావాశ్చాస్యాపస్మారోద్వేగావేగమోహవ్యాధిమరణాదయః ।
అత్రానువంశ్యే  ఆర్యే భవతః -

అనభిమతదర్శనేన చ గన్ధరసస్పర్శశబ్దదోషైశ్చ    ।
ఉద్వేజనైశ్చ  బహుభిర్బీభత్సరసః సముద్భవతి ॥ ౭౩॥
ముఖనేత్రవికూణనయా  నాసాప్రచ్ఛాదనావనమితాస్యైః   ।
అవ్యక్తపాదపతనైర్బీభత్సః   సమ్యగభినేయః ॥ ౭౪॥
అథాద్భుతో నామ విస్మయస్థాయిభావాత్మకః  । స చ
దివ్యజనదర్శనేప్సితమనోరథావాప్త్యుపవనదేవకులాదిగమనసభావిమాన-
మాయేన్ద్రజాలసమ్భావనాదిభిర్విభావైరుత్పద్యతే   । తస్య
నయనవిస్తారానిమేషప్రేక్షణరోమాఞ్చాశ్రుస్వేదహర్షసాధువాదదానప్రబన్ధ     -
హాహాకారబాహువదనచేలాఙ్గులిభ్రమణాదిభిరనుభావైరభినయః  
ప్రయోక్తవ్యః  ।
భావాశ్చాస్య
స్తమ్భాశ్రుస్వేదగద్గదరోమాఞ్చావేగసమ్భ్రమజడతాప్రలయాదయః    ।
అత్రానువంశ్యే  ఆర్యే భవతః -

యత్త్వాతిశయార్థయుక్తం  వాక్యం శిల్పం చ కర్మరూపం వా ।
తత్సర్వమద్భుతరసే విభావరూపం హి విజ్ఞేయమ్  ॥ ౭౫॥
స్పర్శగ్రహోల్లుకసనైర్హాహాకారైశ్చ      సాధువాదైశ్చ  ।
వేపథుగద్గదవచనైః   స్వేదాద్యైరభినయస్తస్య  ॥ ౭౬॥
శ‍ృఙ్గారం  త్రివిధం  విద్యాత్ద్వాఙ్నైపథ్యక్రియాత్మకమ్    ।
అఙ్గనైపథ్యవాక్యైశ్చ    హాస్యరౌద్రౌ త్రిధా  స్మృతౌ ॥ ౭౭॥
ధర్మోపఘాతజశ్చైవ  తథార్థాపచయోద్భవః  ।
తథా శోకకృతశ్చైవ  కరుణస్త్రివిధః  స్మృతః ॥ ౭౮॥
దానవీరం ధర్మవీరం యుద్ధవీరం  తథైవ  చ ।
రసం వీరమపి ప్రాహ  బ్రహ్మా  త్రివిధమేవ  హి ॥ ౭౯॥
వ్యాజాచ్చైవాపరాధాచ్చ  విత్రాసితకమేవ  చ ।
పునర్భయానకఞ్చైవ  విద్యాత్ త్రివిధమేవ  హి ॥ ౮౦॥
బీభత్సః క్షోభజః శుద్ధ ఉద్వేగీ స్యాత్ ద్వితీయకః ।
విష్ఠాకృమిభిరుద్వేగీ  క్షోభజో రుధిరాదిఅజః ॥ ౮౧॥
దివ్యశ్చానన్దజశ్చైవ   ద్విధా ఖ్యాతోఽద్భుతో రసః ।

దివ్యదర్శనజో దివ్యో హర్షాదానదజః  స్మృతః ॥ ౮౨॥
[అథ శాన్తో నామ శమస్థాయిభావాత్మకో  మోక్షప్రవర్తకః   । స తు
తత్త్వజ్ఞానవైరాగ్యాశయశుద్ధ్యాదిభిర్విభావైః     సముత్పద్యతే । తస్య
యమనియమాధ్యాత్మధ్యానధారణోపాసనసర్వభూతదయాలిఙ్గగ్రహణాదిభి  -
రనుభావైరభినయః  ప్రయోక్తవ్యః  । వ్యభిచాణశ్చాస్య
నిర్వేదస్మృతిధృతిసర్వాశ్రమశౌచస్తమ్భరోమాఞ్చాదయః  ।
అత్రార్యాః  శ్లోకాశ్చ  భవన్తి -
మోక్షాధ్యాత్మసముత్థస్తత్త్వజ్ఞానార్థహేతుసంయుక్తః      ।
నైఃశ్రేయసోపదిష్టః    శాన్తరసో నామ సమ్భవతి ॥
బుద్ధీన్ద్రియకర్మేన్ద్రియసంరోధాధ్యాత్మసంస్థితోపేతః     ।
సర్వప్రాణిసుఖహితః  శాన్తరసో నామ విజ్ఞేయః  ॥
న యత్ర దుఃఖం న సుఖం న ద్వేషో నాపి మత్సరః ।
సమః సర్వేషు భూతేషు స శాన్తః ప్రథితో  రసః ॥
భావా వికారా రత్యాద్యాః శాన్తస్తు ప్రకృతిర్మతః  ।
వికారః ప్రకృతైర్జాతః    పునస్తత్రైవ  లీయతే ।
స్వం స్వం నిమిత్తమాసాద్య శాన్తాద్భావః ప్రవర్తతే   ॥
పునర్నిమిత్తాపాయే చ శాన్త ఏవోపలీయతే ।
ఏవం నవరసా దృష్టా నాట్యజ్ఞైర్లక్షణాన్విఅతాః   ॥]

ఏవమేతే రసా జ్ఞేయాస్త్వష్టౌ  లక్షణలక్షితాః ।
అత ఊర్ధ్వం  ప్రవక్ష్యామి  భావానామపి లక్షణమ్ ॥ ౮౩॥
ఇతి భారతీయే నాట్యశాస్త్రే రసాధ్యాయః షష్ఠః  ॥

